
Բանալի բառեր՝ Արմե-Շուբրիա,Անգեղտուն, Օլիբերիա, թագադրվել, 

հանգստարան, Երվանդունիներ, Արտաշիսյաններ, Ամպրոպի աստ-

ված, Արևի աստված, երկվորյակներ: 

Հոդվածում քննարկվել են Արմե-Շուբրիայի արքայատոհմի, 

Երվանդունիների և Արտաշիսյանների ազգակցական առնչություն-

ները՝ կապված այդ արքայատոհմերի ներկայացուցիչների թագա-

դրման վայրի հետ: Համադրելով Ստրաբոնի, Ապիանոսի հաղոր-

դումները հայկական տեղանվանական տվյալներին` հեղինակը 

փորձել է պարզել այդ արքայատոհմերի թագադրման վայրի  հնարա-

վոր տեղադրությունը: Այն փաստը, որ Տիգրան Մեծը թագադրվել էր 

ոչ թե իր պապի կառուցած ու նրա անունը կրող մայրաքաղաքում` 

հռչակավոր Արտաշատում, այլ Մեծ Հայքի հարավային ծայրամա-

սում, նշանակում է, այդ վայրը նրա արքայատոհմի համար սրբազան 

է համարվել: Իսկ այդ վայրը՝ Օլիբերիան, ժամանակին գտնվել է 

Արմե-Շուբրիա ցեղամիության արևելյան մասում և ունեցել է պաշ-

տամունքային` հավանաբար հենց թագադրման վայրի նշանակու-

թյուն: Իսկ այդպիսին այն կարող էր լինել դեռևս Արմե-Շուբրիայի 

թագավորների ժամանակներից: Արմե-Շուբրիայի արևելյան այդ 

հատվածը՝ Նփրկերտի շրջանը, կոչվել է նաև Մեծ Ծոփք, իսկ Ծոփքի 

հին (նախազարեհյան) արքայատոհմը Երվանդունի էր: Ուրեմն Օլի-

բերիան եղել է Արմե-Շուբրիայի թագավորների, Պարույրից սերած 

Երվանդունիների (մինչև 189թ.) և Երվանդունիների սերունդ Արտա-

շիսյանների թագադրման վայրը:  

Նախաբան. Ասորեստանյան և ուրարտական աղբյուրներում հիշատակված 

Արմե-Շուբրիա երկիրը գտնվել է Հայկական լեռնաշխարհի հարավարևմտյան 

մասում՝ հետագա Մեծ Հայքի Ծոփք և Աղձնիք նահանգների տարածքներում: 

Ասորեստանի և Ուրարտուի թագավորները բազմիցս արշավանքներ են ձեռ-

նարկել դեպի Արմե1-Շուբրիա2: Այս երկմիասնական կառուցվածքով թագավո-

րությունը, հնդեվրոպական երկվորյակ աստվածությունների (Արևի և Ամպրո-

պի) մասին պատկերացման համաձայն, եղել է երկվորյակային պաշտամունքի 

երկիր: Ուստի Ասորեստանի թագավոր Ասարհադդոնը, մ.թ.ա. 673թ. նվաճելով 

այն, փոխարենը ստեղծեց երկու վարչական միավոր, որոնք իրենց կենտրոն 

բնակավայրերի անուններով կոչվում էին Uppumu և Kullimmeri՝3 Ոփում և Քղի-

մար: Ըստ երևույթին, նրա արևմտյան կեսը՝ հետագա Անգեղտունով, համարվել 

է Ամպրոպային երկվորյակի տիրույթ, իսկ արևելյան կեսը՝ Նփրկերտով, Արևա-

յին երկվորյակի տիրույթ:  

1. Անգեղտունը և  Օլիբերիան՝ որպես հնագույն հանգստարան  

և թագադրման վայր 

Արևմուտքին է վերաբերում ամպրոպային Անգեղեայ Տորք-ի առասպելը 

և գավառի կենտրոն բերդի Անգղ անունը (<անգղ թռչուն)4: Արևմուտքի հետ Տոր-

քի կապը հաստատվում է Վաղարշակ թագավորի գործունեության մասին Մով-

սես Խորենացու հետևյալ հաղորդմամբ. Վաղարակը «ի զաւակէ Պասքամայ, ի 

Հայկի թոռնէ, Տորք անուն կոչեցեալ… հաստատէ կուսակալ արեւմտից. եւ 

յերեսացն անպիտանութենէ կոչէ զանուն ազգին Անգեղ տուն»5:  

Ասորեստանի թագավոր Աշուրբանապալից հետո (մ.թ.ա. 668-633թթ.) 

ասորեստանյան արձանագրությունները լռում են Շուբրիայի մասին6: Ուրեմն, 

երկիրը ոտքի էր կանգնել, և երկու մասերը միավորվել էին, հավանաբար, Սկայ-

որդու որդի Պարույրի գլխավորությամբ: Որ Շուբրիան թոթափել էր ասորես-

տանյան տիրապետությունը, և որ նրա երկու մասերը միավորվել էին, հավաս-

տում է հայկական ավանդությունը: Սրա համաձայն՝ Պարույրը մասնակցել է 

Ասորեստանի մայրաքաղաք Նինվեի գրավմանը (մ.թ.ա. 612թ.): Հայ ժողովրդի 

                                                           
1  Арутюнян Н.  Биайнили (Урарту), Ер., 1970, стр. 243-246, 249, 346. 
2  Նույն տեղում, էջ 74-76, 90-91:  
3  Саркисян Д. Страна Шубрия, Ер., 1989,  с. 52-53, 59-60, 79. 
4  Կենտրոնի Անգղ (անգղ թռչուն) անվան համար հմմտ. թագավորական հանգստարաններում 

անգղերի առկայությունը և նրանց մասնակցությունը խեթերի ու իրանցիների թաղման ծեսերում: 
5  Մովսիսի Խորենացւոյ Պատմութիւն Հայոց, Աշխարհաբար թարգմ. և մեկնաբանութ. Ստ. Մալ-

խասյանցի (այսուհետև` Մովսէս Խորենացի), Եր., 1981, գիրք Բ, գլուխ ը: 
6  Саркисян Д., նշվ. աշխ., էջ 59: 

պատմության ակադեմիական հրատարակության 1-ին հատորում ասված է, որ 

Արմե-Շուբրիայում մ.թ.ա. 652-612թթ. իշխել է ցեղապետ Պարույրը, իսկ Ուրար-

տուում 6-րդ դարի սկզբներին գահ է բարձրացել Երվանդունի տոհմը: Այնու-

հետև, Արմե-Շուբրիան և Ուրարտուն  միավորվել են և կազմել մի ընդարձակ 

Հայկական թագավորություն, որը հայերի կողմից կոչվել է Հայք, իսկ օտարների 

կողմից՝ Արմինա, Արմենիա»7:  

Ասորեստանի Աշուրնասիրապալ 2-րդ թագավորը (մ.թ.ա. 883-859թթ.) 

Անգեղտուն գավառի տարածքը հիշատակում է Զամբա անունով8, որի ստուգա-

բանությունը խոսում է նրա «ամպրոպային» բնույթի մասին9: Նույնպիսի բնույթի 

են նաև Շուբրիայի թագավորների և արքայազունների կրած Նիկ-Թեշուբ, Լիգի-

Թեշուբ, Շերպի-Թեշուբ անունները՝ իրենց Թեշուբ բաղադրիչով10: Տեղին է հիշել, 

որ Տորքի սերունդները համարված Անգեղտան նախարարական տոհմի ներկա-

յացուցիչները Արշակունյաց դարաշրջանի Մեծ Հայքում զինվորական բարձր 

պաշտոններ էին զբաղեցնում և, ըստ «Զօրանամակ»-ի, գլխավորում էին Հայոց 

բանակի չորս հիմնական մասերից մեկը՝ «Արևմտյան դռան» զորամիավորումը11: 

Ըստ Ագաթանգեղոսի «Հայոց պատմության»՝ Անգեղտան իշխանը կոչվում է մի 

դեպքում «մեծ իշխանն Անգեղ տան», մեկ այլ դեպքում հիշատակվում չորս 

բդեշխներից անմիջապես հետո, մյուս իշխաններից առաջինը12: Սա խոսում է 

Տորքի և նրա հիմնադրած տոհմի ռազմական գործառույթների մասին:  

Իսկ ովքե՞ր էին Անգեղտան իշխանական տոհմի սերունդները: Արդյո՞ք 

ընդունված կարծիքի համաձայն՝ Բագրատունիները: Դիմենք Անանուն պատմի-

չին (Սեբէոս): Ըստ նրա՝ Արամանյակի սերնդից էր Փառնավազը. «Սա ծնաւ զԲա-

գամ և զԲագարատ, և Բագարատ ծնաւ զԲիւրատ, և Բիւրատ ծնաւ զԱսպատ: Եւ 

որդիքն Բագարատայ ժառանգեցին զժառանգութիւնս իւրեանց ի կողմանս արեւ-

մտից, այս ինքն է Անգեղ տուն. վասն զի կոչեցաւ Բագարատ և Անգեղ, զոր ի 

ժամանակի յայնմիկ ազգ բարբարոսացն (իմա՛ հեթանոս հայերը – Լ. Պ.) աս-

տուած կոչեցին»13: Ւնչպես տեսանք, Անանուն պատմիչը Բագրատունիների 

                                                           
7 Հայ ժողովրդի պատմություն (այսուհետև` ՀԺՊ), ՀՍՍՀ ԳԱ հրատ., հ. 1-ին, Եր., 1971, էջ  438: 
8 Дьяконов И. Ассиро-вавилонские источники по истории Урарту, «Вестник древней истории», 1951, 

N 2-4, надп. N23. 
9 Պետրոսյան Ս., Արամանյակի որդիները և նրանց տիրույթները եռադասության տեսանկյունից, 

//ՀՀ ԳԱԱ ՇՀՀ կենտրոնի «Գիտական աշխատություններ», N 10, Գյումրի, 2008, էջ 30: 
10 Саркисян Д. Страна Шубрия, с. 28: Հմայակյան Ս., Վանի թագավորության պետական կրոնը, Եր., 

1990, էջ 42-43: 
11 Адонц Н. Армения в эпоху Юстиниана, Ер., 1971, стр. 251, 285. 
12 Ագաթանգեղոս, Հայոց պատմություն,  քնն. բնագիրը Գ. Տեր-Մկրտչյանի և Ս. Կանայանցի, աշ-

խարհաբար թարգման. և ծանոթ. Արամ Տեր-Ղևոնդյանի, Եր., 1983, ՃԺԲ, 795, ՃԻԶ, 872: 
13 Սեբէոսի եպիսկոպոսի պատմութիւն Հայոց (այսուհետև՝ Սեբէոս), Եր., 1939, գլ. Ա, էջ 6-7: 

մասին ակնարկ անգամ չի անում: Ըստ այսմ, Մովսես Խորենացու քննադատա-

կան խոսքերը ոչ թե Անանունի (կամ նրա աղբյուրի) հասցեին են ուղղված, այլ 

Բագրատունիներին Անգեղտան իշխանների միջոցով Արամանյակին (և Հայկին) 

առնչողների: Խորենացին իր մեկենաս Սահակ Բագրատունուն գրում է, թե որոշ 

անվստահելի մարդիկ սխալ են անում, որ Բագրատունիների թագադիր ցեղը 

համարում են Հայկից սերած14: Ստ. Մալխասյանցն այս առթիվ նկատել է տալիս. 

«Ովքե՞ր են այդ անվստահելի մարդիկ, որոնք Բագրատունյաց ցեղը ծագեցնում 

էին Հայկից… Փնտրել այդ անվստահելի մարդկանց՝ զուր աշխատություն է: Հա-

յաստանում Խորենացու ապրած ժամանակ, բացի մի երկու տասնյակ մարդկան-

ցից, որոնց անունները մեզ հասել են, ապրում էին էլի ուրիշ շատ մարդիկ, որոնք 

կարող էին Բագրատունյաց, Հայկի և ուրիշների մասին զանազան բաներ պատ-

մել»15: Այսպիսով, Անգեղտան իշխանների տոհմաբանությունը անհարկի կեր-

պով վերագրվել է Բագրատունիներին: Ամենայն հավանականությամբ, շփոթի 

տեղիք է տվել Անգեղտան իշխանական տոհմում Բագարատ անվան առկայու-

թյունը: 

Անգեղտան իշխանների շարքում երկվորյակ եղբայրների՝ Բագամի և 

Բագարատի (Անգեղի) գոյությունն արդեն խոսում է տոհմում երկվորյակների 

պաշտամունքի մասին: Սա հիշեցնում է Երվանդունիների առասպելական նախ-

նիների Երվանդ և Երվազ երկվորյակներին16: Նրանցից Երվանդը ամպրոպային 

զինվոր էր, իսկ Երվազը՝ արեգակնային քուրմ17: Անգեղտան իշխանների տոհ-

մաբանության մեջ երկվորյակների (և սրանց պաշտամունքի) առկայությունը  

կարծես խոսում է նրանց՝ Երվանդունիների մի ճյուղը լինելու մասին: Ըստ Մ. 

Խորենացու Երվանդ Սակավակյացը Հայկազուններից էր՝ հիշատակված Վարդ-

գես Մանուկի առասպելում18: Ուրեմն, Երվանդը Հայկազուն է՝ Սկայորդուց 

ծնված Պարույրի սերունդ՝ «Որ ի Սկայորդւոյն Պարոյր»:19 Իսկ Տիգրան Երվանդ-

յանի հայրը՝ Քսենոփոնի հիշատակած Հայոց թագավորը20, «իր դինաստիայի ա-

ռաջին գահակալը չէր: Նա հիշատակում է իր հորը, որը նրան թողել էր այդ ժա-

ռանգությունը»21: Երվանդունիները եթե Պարույրի սերունդներից էին, ապա 

                                                           
14 Մովսէս Խորենացի, Ա, իբ: 
15 Նույն տեղում,  էջ 471-472, ծան. 75: 
16 Նույն տեղում, Բ, լէ: 
17 Ս. Պետրոսյանը Երվանդ անունն առաջացած է համարում հ.-ե. *peru-ṇt- Ամպրոպի աստծու 

անունից (հմմտ. Perkunas, Перун, Parǰanya և այլ, տե՛ս Պետրոսյան Ս., Դասերը և եռադասության 

դրսևորումները հին Հայաստանում, Եր., 2006, էջ 337 նաև՝ էջ 429, աղ. Գ): 
18 Մովսէս  Խորենացի, Բ, կէ: 
19 Մովսէս  Խորենացի,  Ա, իա: 
20 Xen. Kyrop., III, 1 (Քսենոփոն, Կյուրոպեդիա, թարգմ. Ս. Կրկյաշարյանի, Եր., 2000, էջ 94-107): 
21 Քսենոփոն, Կյուրոպեդիա, III, 1, 33, էջ 104: 

ժառանգական տիրույթ պետք է ունենային նախկին Արմե-Շուբրիայի տարած-

քում. Պարույրը Արմե-Շուբրիայից էր: Շուբրիայի թագավորներից սերած Եր-

վանդունի տոհմի նախնական տիրույթն էլ լինելու էր Անգեղտուն գավառը՝ 

Ամպրոպի աստծու՝ Տորքի պաշտամունքի կենտրոնը: Իսկ Երվանդունիների սե-

րունդ Անգեղտան իշխանները ազգակից պետք է լինեին Ծոփք-Կոմագենեի Եր-

վանդունիներին:  

Ըստ երևույթին, Ամպրոպային երկվորյակի տիրույթ Անգեղտանը (Արմե-

Շուբրիայի արևմտյան մասում) թագավորները թաղվում էին, իսկ Արևային երկ-

վորյակի տիրույթ Նփրկերտում (Արմե-Շուբրիայի արևելյան մասում)՝ թագա-

դրվում: Ըստ այսմ, Երվանդունիները պիտի թագադրվեին Արմե-Շուբրիայի 

նախկին տարածքի արևելյան մասում, իսկ այդ տարածքը սրբազան էր համար-

վելու, այսինքն՝ լինելու էր պաշտամունքային որևէ կենտրոն: Ստրաբոնի հա-

ղորդմամբ՝ այդ վայրը կոչվում էր Օլիբերիա: Տիգրան Մեծի նվաճումները նկա-

րագրելուց հետո Ստրաբոնն ավելացնում է. «Այս բոլորով հզորացած՝ Օլիբե-

րիայի մոտ կառուցեց մի քաղաք՝ այս տեղի և Եփրատի կամուրջի միջև, որ կոչեց 

Տիգրանակերտ»22: Ըստ Ապիանոսի՝ Տիգրան Մեծն այնտեղ է թագադրվել, որտեղ 

հետագայում կառուցել է Տիգրանակերտը23: Փաստորեն Տիգրան Մեծը թագադր-

վել էր ոչ թե իր պապի կառուցած մայրաքաղաք և պապի անունը կրող հռչակա-

վոր Արտաշատում, այլ Մեծ Հայքի ծայրամասում: Այդ ծայրամասը՝ Նփրկերտի 

շրջանը, կոչվել է նաև Մեծ Ծոփք, իսկ Ծոփքի հին (նախազարեհյան) արքայա-

տոհմը ևս Երվանդունի էր:  

Գ. Սարգսյանը ճիշտ է նկատում. «թագադրման վայրը չէր կարող որևէ 

պատահական աշխարհագրական կետ լինել, այլ կապված պիտի լիներ հայ 

ժողովրդի կամ թագավորական դինաստիայի ինչ-որ հին ավանդությունների 

հետ»24: Այդուհանդերձ, նա ենթադրում է, որ Տիգրան Մեծը Անգեղտանն է թագա-

դրվել, որը Արտաշիսյան արքայատոհմի հանգստարանն է եղել:25: Գ. Սարգսյա-

նի տեսակետն ընդունելի է մասնակիորեն. Անգեղտունը սրբավայր եղել է, բայց 

թագադրման վայր՝ ամենայն հավանականությամբ՝ ոչ: Փավստոս Բուզանդի այն 

վկայությունը, թե  Անգեղտան ամրոցում և Դարանաղի գավառի Անի ամրոցում 

գտնվել են Արշակունի թագավորների հանգստարանները26, Գ. Սարգսյանը մեկ-

նաբանում է այսպես. «Անգեղում թաղված թագավորների անունները անհայտ են 

                                                           
22 Strabo, XI, 14, 15 (Ստրաբոն, Քաղեց և թարգմանեց Հ. Աճառյան, Եր., 1940, էջ 67): 
23 Appian.,  Mithr., 67 http://ancientrome.ru/antlitr/t.htm?a=1467012000 (հասանելի է 05.07.2020). (Մա-

նանդյան Հ., Քննական տեսություն հայ ժողովրդի պատմության, Եր., 1944, էջ 137): 
24 Սարգսյան Գ., Հելլենիստական դարաշրջանի Հայաստանը և Մովսես Խորենացին, Եր., 1966, էջ 64: 
25 Նույն տեղում,  էջ 64: 
26 Փավստոս Բուզանդ, Պատմություն Հայոց, թարգմ., ներած. և ծան. Ստ. Մալխասյանցի (այսու-

հետև՝ Փավստոս Բուզանդ), Եր., 1968, Դ, իդ:  

http://ancientrome.ru/antlitr/t.htm?a=1467012000

մնում, իսկ Անիում… թաղված էին բոլոր հայ Արշակունիները, սկսած թերևս 

հենց Տրդատ Ա-ից… Իսկ ովքե՞ր են թաղված եղել Անգեղում: Փավստոսի 

պնդմամբ՝ դարձյալ Արշակունիները: Վերջինս, սակայն, պետք չէ բառացիորեն 

հասկանալ: Անանունի և Խորենացու տվյալները պարզ ցույց են տալիս, որ ուշ 

շրջանի հայ պատմական ավանդությունը Հայկյաններից հետո ուրիշ հայկական 

թագավորական դինաստիա, բացի Արշակունիներից, չի ճանաչել, և սրանց մեջ 

ներմուծել է նաև Արտաշիսյաններին…»27: Մերուժան Արծրունու գլխավորած 

պարսից զորքի վայրագությունները նկարագրելիս Փավստոս Բուզանդն ասում 

է. «եւ գային պահ արկանէին շուրջ զԱնգեղ զամուր բերդաւն, որ է յԱնգեղ տանն 

գաւառին. Զի անդ էին բազում Հայոց թագաւորացն գերեզմանք շիրմացն արանցն 

Արշակունեաց. Բազում գանձք մթերեալ մնացեալ կային ի նախնեացն ի հնոց 

ժամանակաց հետէ: Չուան պահ արկին զբերդաւն. Ապա իբրեւ ոչ կարէին առնուլ 

վասն ամրութեան տեղւոյն, թողուին և գնային»:28 Ասվածի համաձայն՝ Փավստոս 

Բուզանդը Անիում թաղված Արշակունիներին անվանում է «հայոց առաջին թա-

գավորներ», Անգղում թաղվածների առնչությամբ հիշատակում է «նախնիներ»: 

Այս տարբերությունը նկատի առնելով՝ նշանավոր գիտնականը գտնում է, որ 

Անգեղում թաղված պետք է լինեին Արտաշիսյան դինաստիայի թագավորները. 

որոնք «իրականում ավելի հին էին»29: Բայց չէ՞ որ Երվանդունիները առավել ևս 

հին էին: Ուրեմն, Անգեղտունը եղել է նախ Արմե-Շուբրիայի, ապա՝ նրանց սե-

րունդ Երվանդունիների և վերջիններիս սերունդ համարված Արտաշիսյանների 

հանգստարանը: Իսկ նրանք բոլորը թագադրվել են Օլիբերիայում:  

2. Օլիբերիայի հետագա կարգավիճակը 

Օլիբերիան ի սկզբանե Արտաշիսյաններին չի պատկանել, թեպետև նրանց 

նախնիները նույնպես թագադրվել են այստեղ (հմմտ. ուրարտական թագավոր-

ների՝ Մուծածիրում թագադրվելը): Այն Արտաշես 1-ինն էր վերցրել հին տերե-

րից՝ Բագրատունիներից, դարձրել արքունի տիրույթ, իսկ փոխարենը, համա-

ձայն Մովսես Խորենացու, իր դայակ Սմբատ Բագրատունուն տվել Սելևկյան 

Ասորիքից նվաճած  Տմորիք//Կորդրիքը30, որի կենտրոնը Ալկի ամրոցն էր31: Ար-

տաշեսի Արտավազդ որդու դավերի մասին Խորենացին հաղորդում է. «Իսկ 

Սմբատայ տեղի տուեալ գնաց զկողմամբք Ասորեստանի, իւրովք կամօք թողլով 

                                                           
27 Սարգսյան Գ., Հելլենիստական դարաշրջանի ….,  էջ 63: 
28 Փաւստոսի Բիւզանդացւոյ Պատմութիւն Հայոց, Բնագիրը Ք.Պատկանյանի (այսուհետև` Բիւզանդ), 

Եր.,1987,Դ, իդ: 
29 Սարգսյան Գ., նշվ. աշխ., էջ 64: 
30 Մովսէս Խորենացի, Բ, ծգ: 
31 Երեմյան Ս. Տ., Հայաստանը ըստ «Աշխարհացոյց»-ի (այսուհետև՝ Աշխարհացոյց), Եր.,1963, էջ 32: 

զիշխանութիւն զօրացն Հայոց, ընդ որ խանդայրն Արտաւազդ: Հրամանաւ Ար-

տաշիսի բնակէ ի Տմորիս, որ այժմ կոչի Կորդրիք, ի յԱլկի նստուցեալ զբազմու-

թիւն գերւոյն. Քանզի էր ի ծերութեան կին արարեալ յասորեստանեաց հուպ յայն 

կողմանս, զոր յոյժ սիրեաց, վասն այնորիկ եւ զնորին կողմամբք բնակեցաւ»32: 

Դրանք ժողովրդական բանահյուսության մեջ հորինված պատճառներն են: Կա-

րևորն այն է, որ Սմբատ Բագրատունին՝ Արտաշեսի դայակը33 և բարերարը, ոչ 

թե իր կամքով է հաստատվել Տմորիքում, այլ «հրամանաւ Արտաշիսի»: Այստեղ 

նա կառուցել է Սմբատաբերդը և հիմնադիրը դարձել Բագրատունիների Սամ-

բատայ էթնոս՝ «ազգ Սամբատայ» կոչված ճյուղի:34 Այս առթիվ Գ. Սարգսյանը 

գրում է. «Հավանորեն քաջ գիտենալով, որ Տմորիքը երբեք Բագրատունյաց տոհ-

մին չի պատկանել, Խորենացին անհրաժեշտ է գտել հատուկ հիմնավորում տալ 

Սմբատի այնտեղ բնակվելուն»35: Այո՛, Խորենացին փորձել է բացատրել Սմբատի 

հայտնվելը Ալկիում: Բայց, որ Տմորիքը՝ Սմբատից սկսած Բագրատունյաց տոհ-

մին պատկանել է, փաստում են «ազգ Սամբատայ» տոհմանունը և Սմբատաբերդ 

տեղանունը: Իսկ վերջինիս գոյությունը Խորենացին չիմանալ չէր կարող, երբ 

գիտեր, որ Կորդրիքը նախկինում Տմորիք է կոչվել. «բնակէ ի Տմորիս, որ այժմ 

կոչի Կորդրիք»:36  

Ճիշտ է, Արտաշես 1-ինը Օլիբերիան դարձրել էր արքունի տիրույթ, բայց 

այստեղ պահպանել էր Բագրատունիների՝ հայոց թագավորներին թագադրելու 

իրավունքը: Ըստ այսմ, հասկանալի է, թե ինչու էր Տիգրան Մեծը թագադրման 

վայր ընտրել հենց Մեծ Հայքի այդ ծայրամասը: Այստեղ էլ Բագրատունիների 

նախնիները թագադրում էին նախ Շուբրիայի (Արմե - Շուբրիա), ապա Հայոց 

թագավորներին, որոնք Պարույրի՝ Երվանդունի սերունդներն էին: Այստեղ հե-

տագայում թագադրվում էին Ծոփքի թագավորները, երբ Օլիբերիան մասն էր 

կազմում Ծոփքի թագավորության և կոչվում էր Մեծ Ծոփք: Խոսքը մինչև Սելևկ-

յան նվաճումն ու մինչև Զարեհի՝ այստեղ կառավարիչ կարգելու մասին է (վեր-

ջինս Երվանդունի տոհմից չէր):  

Անգեղտունը «160 թ. մոտերքը Ծոփքի Արկաթիաս Երվանդունի թագավո-

րը խլեց այս գավառը Մեծ Հայքից և միացնելով Ծոփքին՝ դարձրեց իր թագավո-

րության կենտրոնը. Անգղը վերանվանվեց Արկաթիակերտ (’Αραθιόκερτα) և 

                                                           
32 Մովսէս Խորենացի, Բ, ծգ: 
33 Նույն տեղում, Բ, լէ; Բ, խէ: 
34 ՀԺՊ, հ. 1-ին, էջ 747:  
35 Սարգսյան Գ., նշվ. աշխ.,  էջ 170-171: 
36 Մովսէս  Խորենացի, Բ, ծգ: 



Լուսինե Պետրոսյան  

94 

 

հռչակվեց իբրև մայրաքաղաք, իսկ գավառը կոչվեց նաև Մեծ Ծոփք»37: Անգեղ-

տունը իր ժառանգական տերերից բռնագրավել և արքունի տիրույթ էր դարձրել, 

հավանաբար, Տիրան թագավորը (338-350թթ.), որը և կառավարիչ էր այստեղ 

դրել ներքինի Դրաստամատին38: «Յաղագս Անգեղ տանն» գլխում Մուշեղ Մամի-

կոնյանի համար Բուզանդը գրում է. «Հարկանէր եւ յԱնգեղ տունն զբազումս, եւ 

հանէր ընդ սուր: Բայց աշխարհն զի ոստան արքունի լեալ էր վաղ, բնակիչք գա-

ւառին և ինքեանք կային ի հարկի ծառայութեան»39: Նկատի առնենք, որ Տիրանի 

կառավարման տարիներին էին կոտորվել Ռշտունի և Արծրունի նախարարա-

կան տոհմերը40: 

Հայտնի է, որ նախապես թագադրման արարողակարգը քրմապետի ա-

ռանձնաշնորհումն էր: Բագրատունյաց նախնու՝ նաև քուրմ լինելու մասին է խո-

սում Խորենացու՝ նրան տված բնութագիրը՝ «առնն զօրաւորի եւ իմաստնոյ»41, 

նաև թագադիր լինելու հանգամանքը: Նույնը պարզվում է Անանուն պատմիչի 

որակումից, որը Բագարատ Փառազյանին կոչում է «եւ հայր արքայի, և եղբայր»42 

և միաժամանակ համարում է թագադիր43: Փավստոս Բուզանդը ևս Բագրատու-

նիների համար գրում է. «որ թագաւորքն թագակապքն լեալ էին ի բնէ ազգին 

թագաւորութեանն Արշակունոյ»44: 

Անկախ այն բանից՝ Արտաշիսյանները Երվանդունիների հետնորդներն 

էին հայրակա՞ն գծով (ըստ Անանուն պատմիչի և «Քարթլիս ցխովրեբա»-ի)45, թե՞ 

մայրական, նրանց արքայատոհմի հիմնադիր Արտաշես 1-ինը իր անունից 

դրված սահմանաքարերի արամեական արձանագրություններում իրեն Երվան-

դական (RWNDKN)//Երվանդունի էր կոչում: Պարզ է, որ այդ տեսակետին էր լի-

նելու նաև նրա թոռը՝ Տիգրան Մեծը, որը թագադրվել էր Օլիբերիայում: Ըստ 

երևույթին թագադրվել էր այն Բագադատեսի (Բագարատ) ձեռքով, որը հետա-

գայում նրա կողմից նշանակվեց Ասորիքի կառավարիչ: Որ Երվանդունիների 

թագադիրները ևս Բագրատունիներն են եղել, վկայում է Մովսես Խորենացին, 

երբ ասում է, որ Երվանդ Վերջինը թագավորեց «առանց արանց յազգէն Բագրա-

տունեաց լինել թագադիր»46:  

                                                           
37 Աշխարհացոյց, էջ 35: 
38 Փավստոս Բուզանդ, Ե, է: 
39 Նույնը: 
40 Նույն տեղում, Գ, ժը: 
41 Մովսէս Խորենացի, Բ, գ: 
42 Սեբէոս, գլ. Բ, էջ 10: 
43 Նույն տեղում, գլ. Ա, էջ 9: 
44 Բիւզանդ, Ե, խդ: 
45 Սեբէոս, գլ. Բ, էջ 11: Картлис цховреба (История Грузии), Тб., 2008, стр. 31. 
46 Մովսէս Խորենացի, Բ, լէ: 

Եզրահանգում. Արմե-Շուբրիա երկմիասնական կառուցվածքով թագա-

վորության արևմտյան կեսը՝ հետագա Անգեղտուն գավառով, եղել է Արմե-Շուբ-

րիայի թագավորների, նրանց հաջորդ՝ Երվանդունիների (մինչև 189թ.) և Երվան-

դունիների սերունդ Արտաշիսյանների թագավորական հանգստարանը: Իսկ 

արևելյան կեսը՝ Նփրկերտով, եղել է նրանց բոլորի թագադրման վայրը: Թագա-

դրումը կատարում էին տեղի Բագրատունի իշխանական տոհմի ներկայացու-

ցիչները: Պատահական չէր, որ Տիգրան Մեծը իր թագադրման վայր ընտրել էր ոչ 

թե իր պապի կառուցած և պապի անունը կրող հանրահայտ մայրաքաղաք Ար-

տաշատը, այլ Մեծ Հայքի հարավարևմտյան այս ծայրամասը: 

 

 

О ВОЗМОЖНОМ  МЕСТЕ  КОРОНАЦИИ   

ЕРВАНДИДСКИХ  ЦАРЕЙ 

Петросян Л. С. 

 

Ключевые слова: Арме-Шубрия, Ангехтун, Олиберия, коронаваться, усыпаль-

ница, Ервандиды, Арташесиды, бог Грома, бог Солнца, близнецы.  

Западная половина двуединого царства Арме-Шубрия, с дальнейшей провин-

цией Ангетхун, была царской гробницей Арме-Шубрии, их последпотомков Ерван-

дидов (до 189 г.) и преемников последних - Арташесидов. А восточная половина, с 

центром Нпкерт, была местом коронования всех их. Коронацию проводили пред-

ставители местной династии Багратуни. Не случайно Тигран Великий выбрал место 

своей коронации на юго-западе Великой Армении – в Олиберии, а не знаменитую 

столицу Арташат, построенную и названную его дедом Арташесом.  

 

 

ABOUT THE PLACE OF THE CORONATION   

ERVANDID KINGS 

Petrosyan  L. S. 

 

Key words: Arme-Shubria, Angeghtun, Oliberia, coronation, cemetery, Ervandids, 

Artashesids, Thunder-god, Sun-god, twins.  

The western half of the two-part kingdom of Arme-Shubria, with the further 

province of Angeghtun, was the royal cemetery of Arme-Shubria, their ensuing Yervandids 

(until 189) and the successors of the Yervandids - Artashesids. And the eastern half, with 

the center of Nprkert, was the place of the coronation of all of them. The coronation was 

carried out by representatives of the indigenous Bagratuni dynasty. It is no accident that 

Tigran the Great chose his place of coronation the south-western part of Great Armenia and 

not the famous capital Artashat, built by his grandfather Artashes. 

